
Incumbensa da la fracziun da la PS 

 

concernent il Center naziunal da sports da naiv Lai 

 

Resposta da la regenza 

 

Il cumenzament da la stad è la regenza dal Grischun vegnida infurmada che la plani-

saziun per in Center naziunal da sports da naiv a Lai vegnia sistida da la confedera-

ziun fin l'onn 2023. Cun displaschair ha la regenza prendì enconuschientscha da 

questa decisiun, quai ch'ella ha er communitgà en scrit al cussegl federal. Il medem 

mument signifitga la decisiun dal cussegl federal però er in ulteriur cler confess per 

Lai sco lieu dal Center naziunal da sports da naiv. 

 

Anc adina è la regenza persvadida che Lai è il lieu adattà per in Center naziunal da 

sports da naiv. El pudess vegnir realisà là relativamain svelt, perquai ch'ina gronda 

part da l'infrastructura da sport è gia avant maun. Il project è impurtant per la promo-

ziun dal sport da naiv ed en general dal sport d'uffants e da giuvenils. Ultra da quai 

ha in Center naziunal da sports da naiv er ina gronda impurtanza per il turissem ed 

uschia per l'economia. La Svizra sco naziun dal sport da naiv e dal sport d'enviern 

dovra in Center naziunal da sports da naiv per pudair stgaffir in equiliber envers 

diversas autras disciplinas da sport, en spezial dal sport da stad (a Magglingen ed a 

Tenero). Il chantun Grischun sco chantun dal sport da muntogna e d'enviern è il lieu 

ideal per quai.  

 

Cun in Center naziunal da sports da naiv duain per l'ina vegnir stgaffidas premissas 

idealas per scolas per realisar per in pretsch favuraivel champs da sport d'enviern, 

per l'autra duain vegnir realisads curs da scolaziun e da perfecziunament en il sectur 

dal sport da naiv. La finala duai il Center naziunal da sports da naiv star a disposiziun 

er per pretensiuns dal sport da prestaziun. La gestiun dal center na duai – per motivs 

economics – betg sa restrenscher a l'enviern. Il center duai star a disposiziun durant 

tut l'onn, la stad per disciplinas da sport sco raiver sportiv, alpinissem, velo da mun-

togna e disciplinas da sport cun balla. 

 

Perquai che l'ulteriura planisaziun d'in Center naziunal da sports da naiv tras la con-

federaziun è vegnida sistida, n'è ina realisaziun en la moda planisada oriundamain 

betg realistica durant ils proxims 10 onns en las variantas "realisaziun tras la confe-

deraziun" e "realisaziun tras la confederaziun ensemen cun il chantun". Ord vista dal 

chantun Grischun vegnissi da princip en dumonda d'examinar las suandantas alter-

nativas:  

 realisaziun tras il chantun Grischun; 

 realisaziun tras plirs chantuns inclusiv il chantun Grischun en ina corporaziun 

da chantuns; 

 realisaziun tras il chantun Grischun e tras las vischnancas pertutgadas; 

 realisaziun tras il chantun Grischun e tras persunas privatas; latiers tutgassan 

er federaziuns da sport. 

 

La regenza è da l'avis ch'i valess la paina d'examinar ina giada questas variantas. En 

quest senn è ella pronta d'acceptar l'incumbensa. 

